[image: image1.wmf]
בהעלתך את הנרת אל מול פני המנורה יאירו וגו' (ח-ב). ווען מען וויל אויפהייבען א נשמה פון א יוד, מוז מען דאס צום ערשט באהעפטן צו דעם צדיק הדור. עס שטייט אין פסוק: "נר ה' נשמת אדם", (משלי כ-כז) די נשמה פון א יוד איז צוגעגליכען צו א ליכט. "בהעלתך את הנרת" ווען דו ווילסט ארויף ברענגען די נשמות פון די יודן, "אל מול פני המנורה יאירו" מוז מען דאס  קודם באהעפטן צום צדיק, וואס ווערט אנגערופען "פני הדור".

(ר' מנחם מענדל מרימנוב זי"ע)
בהעלתך וגו'. למה נסמכה פרשת המנורה וכו', חלשה אז דעתו וכו', חייך שלך גדולה משלהם שאתה מדליק ומטיב את הנרות. (רש"י) אהרן הכהן מיט זיין עניוות האט געטראכט אז ער האט נישט אנטייל גענומען מיט די נשיאים ביי די חנוכת המשכן ווייל ער איז נישט אזוי חשוב ווי זיי. האט איהם דער אייבערשטער געזאגט: "שלך" צוליב דיין מידה פון עניוות, "גדולה משלהם" ביסטו נאך אסאך חשובער פון זיי.

(ישמח ישראל)
ויעש כן אהרן אל מול פני המנורה וגו'. להגיד שבחו של אהרן שלא שינה (רש"י). געווענליך ווען מענטשן טוהן מצוות שטענדיג מיט א געוואוינהייט, פארלירען זיי שפעטער די התלהבות און ברען וואס מען האט געהאט ביים ערשטן מאהל וואס מען האט געטוהן די מצוות. אזוי קילט אפ דער יצר הרע דעם מענטש פון צו דינען דעם אייבערשטען, און ער ברענגט אריין א געפיהל פון קאלטקייט אין די מצוות. "להגיד שבחו של אהרן", די תורה לויבט אהרן הכהן, "שלא שינה" אז ער האט נישט געטוהן די מצוות מיט א געוואוינהייט אזוי ווי אלע, ("שינה" איז א לשון פון איבערחזר'ן) נאר יעדען טאג איז דאס געווען פאר איהם ווי א נייע מצוה.

(רבי מנחם מענדל מלינסק זצ"ל)

כי נתנים נתנים המה לי וגו' (ח-טז). נתונים למשא נתונים לשיר. (רש"י) א יוד דארף אייביג וויסען אז אפילו עס קומען אויף איהם שווערע צייטען וואס ער זעהט אז ער קען דאס שוין נישט אויסהאלטען, דארף ער זיך שטארקן און זיין בשמחה. ווייל מיט שמחה קען מען דורך טראגען די שווערסטע צייטען אין לעבן. דאס איז  רש"י מרמז: "נתונים למשא" אפילו זיי זענען געגעבן פאר א שווערע לאסט און ליידען, "נתונים לשיר" הערען זיי נישט אויף צו זינגען און לויבן פאר דעם אייבערשטען.

(אמרי חיים)
ואתנה את הלוים נתנים לאהרן ולבניו מתוך בני ישראל וגו' (ח-יט). די לוים האבן זוכה געווען אז דער אייבערשטער זאל זיי אויסקלויבן, צוליב דעם וואס זיי האבן געוויסט אז זייער גאנצע כח און גרויסקייט איז: "מתוך בני ישראל" פון די קדושה פון די יודן, און זייער אייגענע קדושה איז בכלל נישט חשוב.

(חידושי הרי"ם)

דבר אל בני ישראל וגו', כי יהיה טמא לנפש או בדרך רחוקה וגו', ועשה פסח לה'. (ט-י) די פסוק וויל מרמז זיין אז אפילו א מענטש וואס איז שוין ליידער איינגעזינקען אין די טומאה און זיך אינגאנצען דערווייטערט פון דער אייבערשטער, קען זיך נאך פארעכטען. מיט דעם וואס ער וועט פארמערען מיט דאווענען און בעטן. "פסח" איז צוויי ווערטער: "פה-סח", די מויל רעדט און דאווענט.

(ברית אברם)

דבר אל בני ישראל וגו', כי יהיה טמא לנפש או בדרך רחוקה וגו', ועשה פסח לה'. (שם) "פה-סח" אלעס וואס דער מויל רעדט, "לה'" זאל זיין באשטימט פאר דער אייבערשטער.

(נועם אלימלך)

סיפורי צדיקים

לא כן עבדי משה בכל ביתי נאמן הוא.

די הייליגע ר' אהרן הגדול מקארלין זצוק''ל איז נפטר געווארן חול המועד פסח, יענע יאהר פאר זיין הסתלקות, איז ער געווען פאר פסח ביי זיין רבי די הייליגע מגיד הקדוש פון מעזריטש זצוק''ל, איידער ער איז אהיים געפאהרן פאר פסח, איז ער אריין געגאנגען צו זיין רבי זיך צו געזעגענען, די הייליגער מגיד האט זיך מיט אים געזעגענט, אבער אזוי ווי די הייליגע מגיד הקדוש האט געזעהן ברוח קדשו אז ער דארף נסתלק ווערן, האט ער דאס געוואלט צוריק האלטן, דורך דעם וואס ער וועט בלייבן מיט אים. 

די הייליגע מגיד האט אים גארנישט געזאגט, נאר ער האט געשיקט זיינע תלמידים אז זיי זאלן אים איבער רעדן אז ער זאל נישט אהיים פאהרן נאר בלייבן ביי אים אויף פסח, "ר' אהרן" אזוי ווי ער האט פון זיין רבי גארנישט געהערט אז ער זיין בלייבן, האט ער זיך מיישב געווען אז ער פארט אהיים, אבער אזוי ווי די תלמידים האבן גאהר שטארק געבעטן האט ער געקלערט אז ער וועט נאך אמאהל אריין גיין צו זיין רבי, צו זעהן צו ער וועט אים הייסן בלייבן, אבער, אזוי ווי ביים ערשטן מאהל, האט אים די מגיד גארנישט געזאגט, נאר זיך שיינע היייט געזעגנט מיט אים. ממילא האט ר' אהרן מחליט געווען אז ער וועט אהיים פאהרן. 

ווען עס איז אנגעקומען די ביטערע בשורה פון זיין פטירה, האבן די תלמידים געפרעגט זייער רבי פארוואס האט ער אים נישט אליינס געהייסן בלייבן דא? 

האט די הייליגע מגיד געזאגט, אז עס שטייט ביי משה רבינו "בכל ביתי נאמן הוא", ער איז געווען באגלייבט ביי די אייבערשטער אז דאס וואס מ'דארף נישט פארציילן פארציילט מען נישט. די זעלבע איז דא, מן השמים האט מען נישט געוואלט אז איך זאל אים עפעס מרמז זיין.

א גוט'ן שבת
דברי תורה לפרשת בהעלותך








